Cerdd newydd ym mherthynas y rhyfel presennol yn America, yn gosod allan mai oferedd yw daroganau a brudiau ac yn dangos mai ordinhad Duw yw’r cwbl, i’w chanu ar Gwêl yr Adeilad.

1.

Deffroed, deffroed pob Cristion ac wyled yn ei galon ddyfnion ddafne,

Cadd llawer iawn o bobol groesineb tra gresynol, ryfeddol fodde;

Mae braw mewn amryw drefydd draw, mae gwaed yn cerdded, mae cwyn a cholled,

Mae rhyfel caled, fe’i llunied o flaen llaw,

Ond y nefol Arglwydd Iesu oddi fyny i heddychu a ddaw;

Cla’, cla’ yw’r cwyn yn America, gwŷr lysti cryfion ar lawr yn feirwon,

Glanastra creulon ar ddynion ac ar dda

A ninne mewn esmwythfyd gwedi derbyn hyfryd ha’.

2.

Tosturus ydyw ystyrio yn ifainc fod rhai yn nofio a gwaed yno danyn’,

Mewn manne rhai’n domennydd yn ymguro yng ngwaed ei gilydd, arwydd oerwyn;

Rhai byw, nid claear bod i’w clyw, yn ôl o’u aelode ar lawr ers tridie

Heb ddŵr i’w gene nac unrhyw fodd i fyw,

Celanedd fawr ryfeddol o ddynol raddol ryw;

Mawr, mawr fydde weled y fath wawr ar gyrff Cristnogion, rhai’n fyw, rhai’n feirwon,

Pan ymladdason’ â’u gelynion moddion mawr,

Dan ardreth Duw sy’n ordro eu bedyddio a’u lluchio i’r llawr.

3.

Medd gair yr Ysgrythure, “Drygionus yw’r drogane, eirie oerion”,

Rhai’n sôn am dri o seithie sy’n oedran Aer uchelne’, gole gwiwlon;

Medd un, “Lloger hen a’i llygra ei hun”; medd y llall, “Mae goleuni yn arwydd inni

Fod Crist o ddifri’ yn mynd i dorri dyn”;

Pwy ŵyr yn yr oesoedd yma pa beth arwydda yr un?

Duw mawr, pan altro ei wedd a’i wawr, a feder chwalu’r byd o’i ddeutu,

Pob gwlad a theulu na chân’ aneddu un awr

Pryd na bo dri o seithie nac wythe, oer leinie, ar lawr.

4.

Os digiodd Lloger ynte gall wneuthur cyn y bore yn dene ei dynion,

Os yw’r America eto yn aflonydd iawn i’w flino gall daro’n dirion;

Gall bai fod yn rhyfedd ar bob rhai a Duw yn canfod anufudd-dod,

Rhoes ing a thrallod fel tyfod wrth y tai,

Oni bai iddyn’ haeddu eu curo Duw fuase yn llunio llai;

Nid un blaid eto, a honno ei hun, a ddarfu bechu yn erbyn Iesu

I gael eu ceryddu fel y darfu am lawer dyn;

Y ddwyblaid a ddarfu ddiblo a gwyro er llwydo eu llun.

5.

Opiniwne a ffalster sy’n tynnu llyged Lloeger o arfer eurfaeth,

Gwargledwch diystyried sy’n cynnu’r Americanied, diried doraeth,

A hyn sy’n tarddu yn rhyfel tyn fel y Benjaminied a’r Israelied,

O’r rhain y lladded—bu’n galed, O! Dduw gwyn—

Ddeugen mil o’r untu a’u gwaed yn lledu’n llyn;

Dydd croes oedd golli o hynny eu hoes; ond y rhai weddïe ar Dduw’r uchelne’

Am eu gwared ’nhwythe ar linie a safio loes,

Yr Arglwydd a ddarfu eu gwrando a’r rhyfel drwyddo a droes.

6.

Ac felly ninne a’n brodyr, os coeliwn yr Ysgrythur eglur oglyd,

Lle bo’r darparwyr pura’, a’r ffydd a’r grefydd gryfa’, nhw bia’r bywyd;

Duw Tad, er profi goleuni ein gwlad, sydd wedi ordeinio lladd a mwrdrio, 

Mae’n peri ein puro er llunio i ni wellhad,

Daw eto er mawr ddedwyddwch (’r heddwch i ni yn rhad;

“Pa bryd?” medd dynion beilchion byd; nis gŵyr sywedydd hoff rad na phrydydd,

Y doeth na’r celfydd, nac unrhyw dremydd drud,

Pwy enilliff, pwy’n anallu ond y Duw sy i’w caru cyd?

7.

Y rhyfel mawr a’r cyffro os digwydd Duw a ostego pan fynno’n fwynedd

Yn lle ein dinistro’n astrus ar y ddaearen ddyrys am farus fawredd;

Dim llai am dir yn glir neu glai na cholli eu bywyd wna rhai ynfyd

A’u cenedl hefyd, eu holl wynfyd aiff yn llai,

A Duw roes y tir a’r mawredd yn rhyfedd i bob rhai;

Duw gwyn, os hynny heb fethu a fyn, all fynd yn sydyn ag o oddi arnyn’

Er allo undyn, a rhoddi terfyn tyn,

Fe ostega’r môr pan ruo a’r ddaear gryno yn gryn.

8.

Er bwled nac er cledde ni ddaw mo loes yr ange mewn donie ond unweth,

Rhai mewn rhyfel garw a rhai ar y môr yn meirw, cael y llanw’n llunieth;

Duw’r ne’ ar y groes bu farw efe, rhaid i rai esmwythglyd feirw hefyd,

Boneddigion hyfryd, rai trymllyd, sy ’mhob tre’,

Rhaid marw ar blu adar, rai lliwgar, a phob lle;

Duw mawr a roddo cyn dêl yr awr i ni ras a moddion i farw’n ffyddlon, 

Cawn gario’r goron efo angylion wiwlon wawr

Yng nghartref y gogoniant efo phlant y meddiant mawr.

Lluniwyd y faled yn ystod blynyddoedd Rhyfel Annibyniaeth America a ddechreuodd ym mis Ebrill 1775. 
goleuni yn arwydd (pennill 3, a thrachefn pennill 6):  Yr oedd yr aurora borealis i’w weld yn ystod y blynyddoedd hyn, a cf. yn benodol y faled ‘Duw Tad, mae’n gwlad dan gledi’ lle y trafodir y goleuni a’i arwyddocâd. Lluniwyd y gerdd honno yn ystod cyfnod y rhyfel.

*

Cerdd newydd ym mherthynas Rhyfel presennol yr America; yn gosod allan mae Oferedd i’w Daroganau a Brudiau, ac yn dangos mae Ordinhâd Duw i’wr cwbl: Iw chanu ar, Gwel yr Adeilad.

1.

Deffroed, deffroed pob Gristion,

Ag wŷled yn ei galon, ddyfnion, Ddafnau;

Cadd llawer iawn o Bobol

Groesineb tra gresynnol, ryfeddol Foddau:

Mae Braw mewn amryw Drefydd draw,

Mae Gwaed yn cerdded, mae Cwyn a Cholled,

Mae Rhyfel caled, fe i llunied o flaen llaw;

Ond y nefol Arglwydd Iesu oddi fynu i heddychu a ddaw;

Cla’, cla’ iw’r Cwyn yn America,

Gwyr lysti cryfion ar lawr yn feirwon,

Glanastra creulon ar Ddynion ag ar Dda,

A ninnau mewn Esmwythfyd gwedi derbyn hyfryd Ha’.

2.

Tosturus ydyw ystyrio

Yn ifaingc fod rhai’n nofio,

A Gwaed yno danyn,

Mewn Manne rhai’n Dommennydd,

Yn ymguro yn Ngwaed eu gilydd,

Arwydd oerwyn:

Rhai byw nid claear bod iw clyw,

Yn ol o’u Aelodau ar lawr erys tridie,

Heb Ddŵr iw Gene nag unrhyw Fodd i fyw,

Celanedd fawr ryfeddol o ddynol raddol ryw;

Mawr mawr fydde weled y fath Wawr,

Ar Gyrph Cristnogion rhai’n fyw rhyai’n feirwon,

Pan ymladdason au Gelynion Moddion mawr,

Dan ardreth Duw sy’n ordro eu bedyddio a’u lluchio i’r llawr.

3.

Medd Gair yr Ysgrythyrau,

Drygionus iw’r Droganau,


Eiriau oereon;

Rhai’n sôn am dri o Seithie,

Sy’n oedran aer Uchelne,


Golau gwiwlon:

Medd un, Lloger hen a’i llygra i hun,

Medd y llall, mae Goleuni yn Arwydd i ni,

Fod Crist o ddifri yn mynd i dorri Dŷn,

Pwy wyr yn yr Oesoedd yma pa beth arwydda yr un;

Duw mawr, pan altro i Wedd a’i Wawr,

A feder chwalu’r Bŷd o’i ddauty,

Pob Gwlâd a Theulu na chân anneddu un Awr,

Pryd na bo dri o Seithiau nag Wŷthau oer Leiniau ar lawr:

4.

Os digiodd Lloger yntau,

Gall wneuthur cyn y Borau


Yn denau i Dynion;

Os yw’r America etto

Yn aflonydd iawn i’w flino,


Gall daro yn dirion:

Gall bai fod yn rhyfedd ar bob rhai,

A Duw yn canfod anufudd-dod,

Rhoes Ing a Thrallod fel Tyfod wrth y Tai;

Oni bae iddyn heuddu eu curo, Duw fuese’n llunio llai;

Nid un Blaid etto a honno i hun

A ddarfu bechu yn erbyn Iesu,

I gael i ceryddu fel y darfu am lawer Dŷn,

Y ddwy Blaid a ddarfu ddiblo a gwŷro er llwŷdo i Llun,

5.

Opiniwnau a Ffalster

Sy’n tynnu Llygaid Lloeger


O Arfer eurfaeth,

Gwarr G’ledwch di Ystyried

Sy’n cynnu yn Americanied


Dirieth doreth;

A hyn sy’n tarddu yn Rhyfel tynn,

Fel y Benjaminiaid a’r Israeliaid.

O’r rhain y lladded, bu’n galed, O, Duw gwynn !

Ddeugain mil o’r unty, a’u Gwaed yn ledu’n Llynn;

Dydd croes oedd golli o hynny eu Hoes,

Ond y rhai weddie ar Dduw’r Uchelne

Am i gwared nhwthe ar Linie a safie Loes,

Yr Arglwydd a ddarfu eu gwrando a Rhyfel drwŷddo a droes,

6.

Ag felly ninne a’n Brodyr

Os coeliwn yr Ysgrythyr


Eglur ogled;

Lle bo’r Darparwyr pura

A’r Ffydd a’r Grefydd gryfa


Nhw bia’r Bywyd;

Duw, Tâd, er profi Goleuni’n Gwlâd,

Sydd wedi ordeinio Lladd a Mwrdwr,

Mae’n peri ein puro er llunio i ni Wellhâd,

Daw etto er mawr Dedwŷddwch ar Heddwch i ni yn rhâd:

Pa bryd? medd Dynion beilchion y Bŷd,

Nis gwyr Sywedydd hoff râd na Phrydydd,

Y Doeth, na’r Celfydd, nag unrhyw Dremydd drûd,

Pwy ennilliff, pwy’n an-allo, ond y Duw sy iw garu cyd

7.

Y Rhyfel mawr a’r Cyffro

Os digwydd Duw a ostego,


Pan fynno’n fwŷnedd,

Yn lle’n dinistro yn astrus,

Ar y Ddaiaren ddyrys,


Am farus Fowredd:

Dim llai am Dir yn glir neu Glai

Na cholli eu Bywyd wna rai ynfyd,

A’u Cenedl hefyd eu holl Wŷnfyd eiff yn llai,

A Duw roes y Tîr a’r Mowredd yn Rhyfedd i bob rhai;

Duw gwynn os hynny heb fethu a fynn,

All fynd yn sydyn ag e oddiarnyn,

Er allo undyn, a rhoddi Terfyn tynn,

Fe ostega’r Môr pan ruo, a’r Ddaear grynno’n grynn.

8.

Er Bwlet nag er Cledde’

Ni ddaw mo Loes yr Ange


Mewn Donnie ond unwaith;

Rhai mewn Rhyfel garw,

A rhai ar y Môr, yn meirw,


Cael y Llanw’n Luniaeth:

Duw’r Ne’ ar y Groes bu farw efe,

Rhaid i rai esmwŷthglyd feirw hefyd,

Bonheddigion hyfryd, rai trymllyd sy mhob Tre’;

Rhaid farw ar Blu Adar, rai lliwgar, a phob Lle;

Duw mawr a roddo cyn dêl yr Awr

I ni Râs a Moddion i farw yn ffyddlon,

Cawn gario’r Goron efo Angylion wiwlon wawr,

Yng Nghartref y Gogoniant efo Phlant y Meddiant mawr.

Hugh Jones, Llangwm ai cant

Y testun

Argraffwyd yn Wrecsam gan Richard Marsh (fl. 1772–92). Nid oes dyddiad ar yr wynebddalen.
PAGE  
1

